
Viðvíkjandi vantandi barnaansing

Víst verður telduspost – sendir tann 02.04.2003 – har Almannamálaráðið hevur tríggjar spurningar til Almannastovuna í sambandi við lógaruppskotið, at kommunurnar skulu afturrinda landskassanum tær útreiðslur, ið veittar eru vegna vantandi barnaansing.

Uppfylging av málum

Upplýst verður, at Kommunusamskipan Føroya sigur, at tá ið Almannastovan boðar frá, at hon fylgir upp triðja hvønn mánað, er hetta bert galdandi í tveimum av 10 málum. Spurt verður, hvat Almannastovan ætlar at gera við hetta í framtíðini.

Sum skrivliga fráboðað landsstýrismanninum tann 24.03.2003, tekur Almannastovan hesi mál til nýggja viðgerð triðja hvønn mánað. Mannagongdin er tann, at viðskiftafólkið í játtunnarskrivinum fær upplýst  tíðarskeiðið, ið játtanin er galdandi, umframt at um neyðugt er við framhaldandi stuðli, skal nýggj váttan verða frá kommununi. Upplýsir kommunan, at borgarin fær at ansingartilboð um 5 mánaðir, og ein ávísir dagur er ásettir, tekur Almannastovan støðu til, um neyðugt er við nýggjari váttan frá kommununi eftir at tríggjar mánaðir eru gingnir. Kemur kommunan við einum tilboði áðrenn ásetta dagin, hevur borgarin og kommunan skyldu at upplýsa Almannastovuni hetta.

Serligan tørv hjá barninum

Almannastovan hevur ikki hagtøl yvir, hvussu nógv verður útgoldið vegna vantandi barnaansing, har talan er um serligan tørv hjá barninum. Treytin fyri at fáa útgoldið er ikki tengdur at, um barnið hevur serligan tørv. Treytin er, at borgarin kann skjalprógvað, at einki ansingartilboð er í kommununi. Tað er kommunan, sum ger av hvørju børn koma í  dagstovn/dagrøkt. 

Har talan er um serligan tørv ella uppihaldið í dagstovni/dagrøkt er serliga neyðugt av sosialum og pædagogiskum orsøkum  kann barnaverndarnevndin gera av at veita heilt ella partvís frípláss. Er talan um børn við víðgongdum likamligum ella sálarligum breki, sum av viðgerðarligum orsøkum eru á dagstovni/dagrøkt, verður foreldragjaldið sett niður í halvt gjald.

Skuld til kommununa

Almannastovan hevur ikki hagtøl yvir, hvussu nógv verður útgoldið vegna vantandi barnaansing, har kommunan sýtir at koma við ansingartilboð av teirri orsøk, at borgarin hevur skuld til kommununa. 

